POMPEIÁNAE UVAE RÉDEUNT! 

Anno LXXIX p.Chr.n. Vesúvius erúmpens floréntem tunc Pompeiánam urbem omníno delevit. Praeter alia magni moménti vitae cottidiánae documénta, vestígia restant in ea urbe eius témporis vitis cultúrae.
Archaeológicis effossiónibus praepósiti ígitur, cum diu antíquis víneis ligneísque vítium fragméntis studuíssent, haud páuca máximi moménti invenérunt: nunc enim scimus et ubi Pompeiáni vites cólerent, et quómodo eas órdine pónerent. 
Praetérea archaeólogi fóliis et racémis studuérunt, quae in pictúris operibúsque tectóriis Pompeiánis effingúntur. His ómnibus cum Romanórum scriptórum opéribus comparátis, qui de agrórum cultúra scripsérunt, ut sunt Plínius, Varro, Cato, Columélla, consílium vere singuláre viri illi docti iniérunt: vina scílicet Pompeiána íterum effícere conabúntur. Vites iam plantátae sunt et iam prima vindémia facta est, sed ut húius vetustíssimi vini póculum hauriámus, exspectándum erit usque ad annum MMIII.
Iam vero scimus illud rubro colóre futúrum esse et páucas tántum éius fore lagoenas: nolíte ergo speráre vos esse illud vinum in pantopóliis emptúros!
GLOSSÁRIUM

erúmpere: flagráre atque lápides cum igne commíxtos evómere
delére: solo aequáre, destrúere
racémus: frúctus vitis
opus tectórium: pictúra udo íllitis colóribus facta
hauríre: gustáre bibéndo
lagoena: vasculum, quo liquóres continéntur
pantopólium: máxima tabérna, in qua omnia venália prostant
